
Útdráttur 

Lykilorð: Bleikja, kæling, vökvatap, dauðastirðnun, arðsemismat 

Verkefni þetta fjallar um kosti og/eða ókosti þess að kaupa kæli í vinnslu 

Íslandsbleikju, við hvaða hitastig hentar best að kæla flökin og hvort kaupin á 

kælinum séu arðsöm.  Breytingin yrðu sú að í stað þess að setja flökin í 460 

lítra kör og keyra þeim svo á lyftara inn í kæli þá væri keyptur kælir sem yrði 

tengdur við vinnslulínuna þannig að flökin flokkast í 15-20 kg bakka og fara 

svo sjálfkrafa inn í þennan kæli.  Kælirinn flokkar sjálfur bakkana eftir 

stærðarflokkum og daginn eftir þegar byrja á að snyrta þá eru pantaðir bakkar 

eftir stærðarflokkum sem fara þá sjálfkrafa út úr kæli og að snyrtiborði.  Þegar 

búið er að snyrta flökin þá fara tómu bakkarnir eftir færibandi í gegnum 

þvottavél og svo aftur í flakaflokkunina. 

Framkvæmd tilraunarinnar fór fram í húsnæði Íslandsbleikju í Grindavík.  

Tilraunin sjálf tók tvo og hálfan sólarhring.  Síritandi hitamælar voru settir í 

kælana og einnig í flakabakkana til að geta skráð hitastigið allann tímann.  

Mældar voru þyngdarbreytingar eftir kælingu, snyrtingu og beinahreinsun, 

einnig var mælt vökvatap bleikjuflakanna meðan á kælingu stóð. Einnig var 

gert arðsemismat miðað við kostnaðarlækkun við kaupin. 

Niðurstöður verkefnisins benda til þess að ekki er hægt að fara mikið 

niðurfyrir 0°C þar sem tíminn er flöskuhálsinn því að það sem er flakað yfir 

daginn verður að vera tilbúið til beinahreinsunar morguninn eftir.  Ef farið er 

neðar þá eru flökin ekki tilbúin til beinahreinsunar daginn eftir, þar sem við 

meiri kælingu, því hægar tekur það beinin að losna úr holdinu. 

Við gerð arðsemismats þá kom það í ljós að þessi kaup eru arðsöm. 

 

 


